
 P.nr.605/2018 

NË EMËR TË POPULLIT 

 

GJYKATA THEMELORE PRISHTINË-DEGA PODUJEVË, Departamenti i 

Përgjithshëm-Divizioni Penal, Gjyqtari i vetëm gjykues Minir Hoti dhe sekretarja 

juridike Fatmire Podvorica me pjesëmarrjen e bashkëpunëtores profesionale Valbonë 

Fejza në çështjen penale kundër të akuzuarve K.G. nga fshati D., Komuna e P. dhe F.M. 

nga P., rr:”...” për shkak të veprës penale në bashkëkryerje Vjedhja e rëndë nga neni 327 

par.1 nënpar.1.1 lidhur me nenin 31 të KPRK-së, sipas aktakuzës së Prokurorisë 

Themelore në Prishtinë, Departamenti i Përgjithshëm, PP/II.nr.5114/18 të dt.01.10.2018, 

pas mbajtjes së shqyrtimit fillestar  publik më dt.05.10.2018, në praninë e Prokurorit të 

Shtetit Ali Ajdini nga Prokuroria Themelore në Prishtinë, të akuzuarit K.G. dhe 

mbrojtësit të tij të caktuar sipas detyrës zyrtare av. B.S. nga P., të akuzuarit F.M. dhe 

mbrojtësit të tij të caktuar sipas detyrës zyrtare av. R.F. nga P., pas përfundimit të 

shqyrtimit fillestar gjykata të njëjtën ditë në prezencën e të akuzuarve dhe mbrojtësve të 

tyre mori, publikisht shpalli dhe përpiloi këtë: 

 

A K T GJ Y K I M 

             

Të akuzuarit, 

 

K.G., nga i ati M. dhe nëna B., e vajzërisë U., i lindur më data e lindjes..., me vendbanim 

në fshatin D., Komuna e P., me numër personal të identifikimit: numri personal..., i pa 

punë, i pa martuar, ka të kryer shkollën e mesme, i gjendjes së dobët ekonomike-

financiare, sipas evidencës të kësaj gjykate pa të dhëna se ka qenë i dënuar më parë dhe 

ndaj tij nuk zhvillohet procedurë tjetër penale, Shqiptar-Kosovar, Shtetas i Republikës së 

Kosovës.  

 

F.M., nga i ati G. dhe nëna S., e vajzërisë M., i lindur më data e lindjes..., me vendbanim 

në P., rr:”...”, me numër personal të identifikimit: numri personal..., i pa punë, i pa 

martuar, ka të kryer shkollën e mesme, i gjendjes së dobët ekonomike-financiare, sipas 

evidencës të kësaj gjykate pa të dhëna se ka qenë i dënuar më parë dhe ndaj tij nuk 

zhvillohet procedurë tjetër penale, Shqiptar-Kosovar, Shtetas i Republikës së Kosovës. 

 

 

 

J A N Ë   F A J T O R Ë 

 

Sepse: 

 

Më datë 06.09.2018, rreth orës 03:00 në rrugën “...” në P. të pandehurit K.G. dhe F. M. në 

bashkëkryerje me të miturit G.S. dhe A.B. me qëllim të përfitimit pasuror në mënyrë të 

kundërligjshme, kanë marrë veturën e tipit “VW 19 E Golf II”, ngjyrë e kaltër metalike, 

pronë e të dëmtuarit B.B. e cila veturë ka qenë e parkuar para dyerve të shtëpisë së të 

dëmtuarit e mbyllur me qels, të cilën me mjet të përshtatshëm e ka hapur i mituri G. S. dhe 

tëë gjithë së bashku me forcë e kanë shtyrë deri tek shkolla “Ibrahim Rugova” pastaj të 

gjithë së bashku me veturën në fjalë kanë vazhduar rrugën në drejtim të fshatit P. dhe 

kur kanë arritur tek një kthesë në fshatin L., i pandehuri K.G. ka marrë veturën për ta 

drejtuar por gjatë vozitjes ka humbur kontrollin mbi veturën dhe si pasojë janë rrokullisur 

dy herë, duke përfunduar në lumin “Llap”, e pasi që kanë dal nga lumi janë shpërndar në 

shtëpitë e tyre. 

 

Me këtë në bashkëkryerje kanë kryer veprën penale Vjedhja e rëndë nga neni 327 par.1 

nënpar.1.1 lidhur me nenin 31 të KPRK-së. 

 

Andaj, gjykata në kuptim të neneve 7,17,31,41,42,43,45,46,73,74,75,76 dhe 327 të KPRK-

së, si dhe në bazë të neneve 365,366, 367, 369, 453, 463, të KPPRK-së, i 

 

 

GJ  Y  K  O  N 

DËNIM ME GJOBË DHE BURGIM 

 

 

Të akuzuarit K.G. i shqipton dënim me burgim në kohëzgjatje prej 7 (shtatë) muaj dhe 

dënim me gjobë në shumën prej 100 (njëqind/€uro) të cilat dënime do të ekzekutohen pas 

afatit prej pesëmbëdhjetë (15) ditësh pasi që aktgjykimi të merr formën e prerë, në të cilin 

dënim të shqiptuar i llogaritet edhe koha e kaluar në paraburgim në kohëzgjatje prej 1 (një) 

muaji, nga data 06.09.2018 deri më datën 06.10.2018. 

 

Të akuzuarit F.M. i shqipton dënim me burgim në kohëzgjatje prej 7 (shtatë) muaj dhe 

dënim me gjobë në shumën prej 100 (njëqind/€uro) të cilat dënime do të ekzekutohen pas 

afatit prej pesëmbëdhjetë (15) ditësh pasi që aktgjykimi të merr formën e prerë, në të cilin 

dënim të shqiptuar i llogaritet edhe koha e kaluar në paraburgim në kohëzgjatje prej 1 (një) 

muaji, nga data 10.09.2018 deri më datën 10.10.2018. 

 

Nëse të akuzuarit nuk dëshirojnë ose nuk mund të paguajnë gjobën pas afatit prej 15 ditësh 

pasi që aktgjykimi të merr formën e prerë, atëherë gjykata do t’ua zëvendësoj dënimin me 

gjobë me dënim me burgim, duke i’a llogaritur 1 (një) ditë burgim, me njëzet (20) Euro të 

gjobës.   

  

Detyrohen të akuzuarit që në mënyrë solidare ti paguajnë shpenzimet e procedurës penale 

në shumë prej 50.00€ në emër të paushallit gjyqësor, dhe në emër të taksës për 

kompensimin e viktimave të krimit secili veç e veç shumën prej 30.00€, të gjitha këto pas 

afatit prej pesëmbëdhjetë (15) ditësh, pasi që aktgjykimi të merr formën e prerë. 

 

I dëmtuari B.B. nga P., rr:”...” për realizimin e kërkesës pasurore juridike udhëzohet në 

kontest të rregullt juridiko-civil. 

 

A r s y e t i m 

 

Prokuroria Themelore në Prishtinë-Departamenti i Përgjithshëm ka ushtruar aktakuzën  

PP/II.nr.5114/18 të dt.01.10.2018 kundër të akuzuarve K.G. nga fshati D., Komuna e P. 

dhe F.M. nga P., rr:”...” për shkak të veprës penale në bashkëkryerje Vjedhja e rëndë nga 

neni 327 par.1 nënpar.1.1 lidhur me nenin 31 të KPRK-së. 

Lidhur me këtë çështje penale gjykata mbajti seancën e shqyrtimit fillestar më dt. 

05.10.2018 në të cilën u dëgjuan Prokurori i Shtetit  Ali Ajdini nga Prokuroria Themelore 

në Prishtinë, i dëmtuari B.B., i akuzuari K.G. dhe mbrojtësi i tij i caktuar sipas detyrës 

zyrtare av. B.S. nga P., i akuzuari F.M. dhe mbrojtësi i tij i caktuar sipas detyrës zyrtare 

av. R.F. nga P. 

 

I akuzuari K.G., në seancën e shqyrtimit fillestar, deklaroi se e pranoj fajësinë, jam 

penduar shumë, i kërkoj falje edhe palës së dëmtuar B.B., i premtoj gjykatës që kjo vepër 

nuk ka me u përsërit asnjëherë dhe do ti kthehem jetës normale me punu dhe me i ndihmu 

familjes, më vjen shumë keq që jam para gjykatës dhe lus gjykatën që të më shqiptoj një 

dënim sa më të lehtë sepse jetojmë në kushte të vështira ekonomike pa kurfarrë të 

ardhurash sociale. 

 

Mbrojtësi i të akuzuarit K.G. i caktuar sipas detyrës zyrtare av. B.S. lidhur me pranimin e 

fajësisë nga i mbrojturi i tij deklaroi se meqenëse i mbrojturi im gjatë këtij shqyrtimi e 

pranoj fajësinë për veprën penale për të cilën akuzohet kërkojmë nga gjykata që të 

aprovohet dhe të merret si rrethanë lehtësuese me rastin e shqiptimit të llojit dhe lartësisë 

së dënimit, si rrethanë lehtësuese të merr faktin se i dëmtuari është kompensuar nga babai 

i të mbrojturit tim, me të dëmtuarin nuk kanë raporte të acaruara, po ashtu të merr faktin 

se i mbrojturi im sapo ka arritur moshën 18 vjeçare, është hera e parë që gjykohet për një 

vepër të tillë penale. I propozon gjykatës që ti ketë parasysh dispozitat ligjore mbi zbutjen 

e jashtëzakonshme të dënimit dhe dispozitat e dënimit alternativ, kërkon nga gjykata që ti 

ndërprehet masa e paraburgimit pasi që kanë pushuar shkaqet për të cilat është caktuar. 

 

I akuzuari F.M., në seancën e shqyrtimit fillestar deklaroi se e pranoj fajësinë, kam 

gabuar shumë dhe i kërkoj falje palës së dëmtuar, nuk do të ndodh më asnjëherë që të 

kryej vepër penale, do të vazhdoj të jetoj dhe punoj qysh kam punu deri tash, lus gjykatën 

që të më shqiptoj një dënim sa më të butë sepse kam qenë i ri në moshë kur e kam kryer 

këtë vepër penale dhe premtoj se më nuk do të ndodh asnjëherë. 

 

Mbrojtësi i të akuzuarit F.M. i caktuar sipas detyrës zyrtare av. R.F. lidhur me pranimin e 

fajësisë nga i mbrojturi i tij deklaroi se i mbrojturi në konsultim me mbrojtësin e tij e ka 

pranuar fajësinë në shqyrtim fillestar e po ashtu edhe me rastin e deklarimit në polici, i 

njejti pranim është bërë pa presion dhe konform dispozitave ligjore andaj i propozoj 

gjykatës që të pranoj pranimin e fajësisë për arsye se është i moshës së re, është hera e 

parë që paraqitet para gjykatës dhe premton se nuk do të përsëris vepra të njëjta apo të 

ngjashme, i kërkon gjykatës që ti merr parasysh rrethanat e lartë cekura lehtësuese dhe të 

njëjtit ti shqiptoj një dënim sa më të butë. Gjithashtu propozon që ndaj të mbrojturit të tij 

të ndërprehet masa e paraburgimit pasi kanë pushuar shkaqet për të cilat është caktuar. 

 

Prokurori i Shtetit  Ali Ajdini nga Prokuroria Themelore në Prishtinë, në fjalën e dhënë 

lidhur me pranimin e fajësisë nga ana e të akuzuarve  deklaroi se pajtohem me pranimin e 

fajësisë nga të akuzuarit sepse pranimi i fajësisë mbështetet në fakte të çështjes dhe në 

provat materiale. 

 

I dëmtuari B.B. lidhur me pranimin e fajësisë nga ana e të akuzuarve deklaroi se i 

propozoj gjykatës që të aprovohet pranimi i fajësisë ndërsa sa i përket kërkesës pasurore-

juridike ndaj Kastriot Gashit nuk paraqes kërkesë pasurore-juridike ngase prindi i tij më 

ka kompensuar ndërsa sa i përket të akuzuarit F.M. do të paraqes kërkesë pasurore-

juridike në kontest civil. 

 

Gjyqtari i vetëm gjykues vërteton se të akuzuarit e kanë kuptuar natyrën dhe pasojat e 

pranimit të fajësisë, pranimi i fajësisë u bë vullnetarisht nga të akuzuarit në konsultim të 

mjaftueshëm me mbrojtësit e tyre, pranimi i fajësisë mbështetet në faktet e çështjes që i 

përmban aktakuza në materialet e prezantuara nga prokurori i shtetit dhe aktakuza nuk 

përmban asnjë shkelje ligjore apo gabime faktike. 

 

Gjykata pas pranimit të fajësisë nga ana e të akuzuarve, si dhe marrjes së mendimit të 

palëve, respektivisht prokurorit të shtetit, të dëmtuarit si dhe  provave që gjenden në 

shkresat e lëndës vërteton se janë përmbushur të gjitha kushtet ligjore të  parapara sipas 

dispozitës së nenit 248 par.1 të KPPRK-së, dhe e aprovoi pranimin e  fajësisë nga ana e të 

akuzuarve në shqyrtimin fillestar, andaj gjykata konform nenit 248 par.4 të KPPRK-së, 

ka vazhduar me shqiptimin e dënimit. 

 

Gjatë procedurës penale nuk janë paraqitur rrethana të cilat do ta përjashtojnë 

përgjegjësinë penale të të akuzuarve, kështu që të njëjtit janë penalisht përgjegjës. 

 

Në bazë të gjendjes faktike të vërtetuar edhe nga vet të akuzuarit, gjykata vërteton se me 

veprimet inkriminuese të të akuzuarve, përmbushen të gjitha elementet qenësore të veprës 

penale në bashkëkryerje Vjedhja e rëndë nga neni 327 par.1 nënpar.1.1 lidhur me nenin 

31 të KPRK-së, e për çka gjykata gjeti se të akuzuarit në aspektin penalo-juridik janë 

përgjegjës, për çka të njëjtit i shpalli fajtor dhe u shqiptoi dënim si në dispozitiv të 

aktgjykimit. 

 

Me rastin e vendosjes mbi llojin dhe lartësinë e dënimit gjykata mori parasysh qëllimin e 

dënimit, të gjithë rrethanat e parapara me nenin 73 dhe 74 të KPRK-së, për shqiptimin e 

dënimit më të butë apo më të ashpër e sidomos shkallën e përgjegjësisë penale, motivin 

për kryerjen e veprës, shkallën e rrezikimit apo dëmtimit të së mirës së mbrojtur, 

rrethanat nën të cilat është kryer vepra, sjellja e mëparshme e kryesve, deklarimi i tyre  

rreth  fajësisë, rrethanat personale, qëndrimi pas kryerjes së veprës, prandaj konsideron se 

edhe me dënimin e shqiptuar do të arrihet qëllimi i dënimit i paraparë me nenin 41 të 

KPRK-së. 

 

Gjykata duke u bazuar në nenin 74 par.1 dhe par.3, nenin 75 par.1 nënpar.1.2 dhe 

nënpar.1.3 të KPRK-së ka zbatuar dispozitat për zbutjen e dënimit, ngase të akuzuarit 

janë të moshës së re, e kanë pranuar fajësinë në shqyrtim fillestar, bashkëpunimin me 

gjykatën, kanë shprehur keqardhje për veprën që e kanë kryer si dhe kanë premtuar se 

nuk do ta përsërisin veprën penale apo vepra tjera, andaj të gjitha këto tregojnë se qëllimi 

i dënimit mund të arrihet edhe me shqiptimin e dënimit më të butë. 

 

Vendimi mbi llogaritjen e kohës së kaluar në paraburgim është marrë konform nenit 83 të 

KPRK-së.  

 

Mundësia e zëvendësimit të dënimit me gjobë në dënim me burgim është marrë në 

kuptim të nenit 46 të KPRK-së. 

Vendimi mbi udhëzimin e të dëmtuarit për realizimin e kërkesës pasurore-juridike në 

kontest civil është marrë në kuptim të nenit 463 par.1 dhe 2 të KPPRK-së. 

 

Vendimi mbi shpenzimet e procedurës penale dhe paushallit gjyqësor është marrë në bazë 

të nenit 450 par.1 dhe 2 nënpar. 2.6 lidhur me nenin 453 par.1 të KPPRK-së. 

 

Vendimi mbi kompensimin e viktimave është marrë në bazë të nenit 3.1 të Ligjit nr.05/L-

036 për kompenzimin e viktimave të krimit. 

 

Nga sa u tha më lartë u vendos si në dispozitiv të këtij aktgjykimi. 

 

GJYKATA THEMELORE PRISHTINË-DEGA PODUJEVË 

Departamenti i Përgjithshëm-Divizioni Penal 

P.nr.605/2018 më dt.05.10.2018 

 

 

Gjyqtari i vetëm gjykues 

                                                                                                          Minir Hoti 

 

 

 

 

 

 

 

KËSHILLË JURIDIKE: 

Kundër këtij aktgjykimi mund të ushtrohet 

Ankesë në afat prej 15 ditësh nga dita e  

pranimit të njëjtit, Gjykatës së Apelit në  

Prishtinë, e nëpërmes kësaj gjykate. 


